LIDMAATSKAP VAN DIE NG KERK
Die huidige stelsel van lidmaatskap in die NG Kerk beantwoord prinsipieel en funksioneel nie meer aan die noodsaaklike ontwikkeling in die rigting van missionêre gemeentes nie. Kerklike besluite soos Kindernagmaal en die relativering van gemeentegrense, gepaard met ingrypende veranderinge in die kultuur van ons dag noodsaak ‘n nuwe besinning nie net oor lidmaatskap as sodanig nie, maar ook oor die hele saak van kategese of geloofsontwikkeling en die aktiewe meelewing met die gemeente as ‘n missionêre gemeenskap.
HUIDIGE PRAKTYKTEORIE

Hoewel die Kerkorde van die Algemene Sinode in geen artikel direk oor lidmaatskap handel nie (Oostelike Sinode het wel vier bepalings wat by artikel 28 aansluit) het die Algemene Sinode in 1998 en 2002 ‘n hele aantal besluite in hierdie verband geneem wat die huidige praktykteorie verwoord:


Die term kerklidmaat of lidmaat is ‘n aanduiding van ‘n bepaalde band tussen ‘n gemeente en ‘n indiwidu waarvolgens die gemeente van Jesus 
Christus die individu as deel van daardie gemeente se verbondsverhouding met die drie-enige-God aanvaar en waarvolgens die individu deelneem aan 
die diens van die gemeente aan God, medemens en skepping. ‘n Dooplidmaat in hierdie verband is ‘n lidmaat wat gedoop is, maar nog nie belydenis van geloof afgelê het nie. ‘n Belydende lidmaat is ’n lidmaat wat in ‘n erediens belydenis van geloof afgelê het. Hierdie onderskeiding dui nie op dubbele lidmaatskap nie, maar is slegs aanduiding van ‘n lidmaat se gereedheid tot aanvaarding van meerdere verantwoordelikheid in leidinggewende verband in ‘n gemeente as belydende lidmaat (Die 
Kerkorde 2007: 129-130).
Daar word duidelik weggestuur van enige suggestie van dubbele lidmaatskap:


Insluiting in die verbond (soos deur die doop bekragtig) is die grond vir volledige lidmaatskap (p. 128).


Die Algemene Sinode handhaaf die praktiese onderskeiding van 
dooplidmate en belydende lidmate om uitdrukking te gee aan die verskil in verantwoordelikhede rondom lidmaatskap (p. 128).


Die Algemene Sinode besluit dat die onderskeid tussen doop- en belydende lidmaatskap nie dui op dubbele lidmaatskap nie, maar slegs ‘n onderskeid in die proses van lidmaatskapontwikkeling aandui (p. 129).

Die betekenis van geloofsbelydenis aflê word as volg omskryf:

Die Algemene Sinode besluit dat die formele aflegging van geloofsbelydenis ingeklee word as ‘n getuienis van persoonlike geloof in Jesus Christus, onderskrywing van die Gereformeerde leer soos vervat in die Ou- en Nuwe Testament en die artikels van die Christelike geloof en gereedheid om leiding te neem in die gemeente (p. 129).

(In die onderstreepte gedeeltes word gehandel oor die verantwoordelikheid van ‘n belydende lidmaat).

Voorts handhaaf die NG Kerk die noodsaaklikheid van sowel ‘n register van dooplidmate as van belydende lidmate in die plaaslike gemeente, en is tans besig met die rekenarisering en sentralisering van al hierdie registers by die Kerkargief op Stellenbosch.
Die risiko van so ‘n sentrale lidmaatregister kan nou reeds voorsien word: dit versterk die baie algemene persepsie dat ‘n persoon se lidmaatskap by die NG Kerk as denominasie gevestig is, en nie juis by die plaaslike gemeente nie. Tereg skryf Martin Lazenby in sy proefskrif (Lidmaatskap van die Nederduitse Gereformeerde Kerk):

Buite die plaaslike gemeente om is daar geen lidmaatskap van die Ned Geref Kerk as denominasie moontlik nie….Wanneer die lidmaat dus sy lidmaatskap by een gemeente opsê, is hy vir alle praktiese doeleindes “kerkloos” totdat hy by ‘n ander gemeente weer om lidmaatskap gaan aanvra het (p. 88-89).

INKLUSIEF OF EKSKLUSIEF?

Vanselfsprekend kan daar sowel oor die betekenis van kerklidmaatskap as die praktiese gestaltegewing daarvan baie vrae gevra word. Wat dit wesenlik gaan bepaal, is natuurlik jou ekklesiologie. Daarby is die uitdaging vir die Praktiese Teologie om die Skrif, ons gereformeerde tradisie en die eietydse konteks by mekaar uit te bring.
In die verlede het die prinsipiële gesprek dikwels gegaan oor die vraag hoe eksklusief of inklusief kerklidmaat​skap behoort te wees. Loren Mead het dit so gestel:


Is (the Church) to uphold tight, demanding criteria for membership or open its arms as wide as possible to bring in the stranger and sojourner? Both poles reflect important parts of the Christain heritage  (The Once and Future Church: 47).

Coenie Burger onderskei in hierdie verband twee verskillende tradisies: die kultuurkerke en die Anabaptiste. Kultuurkerke handhaaf gewoonlik ‘n baie buigsame beleid en stel nie hoë lidmaatskapverwagtings nie. Daarteenoor is die Anabaptiste baie streng. Daar geld die “belydenisdoop” en word nogal toegesien dat lidmate hierdie belydenis in stand hou. Sy eie oortuiging:

As ons ernstig is oor kerkvernuwing, sal ons minder huiwerend moet wees oor die vaste en definitiewe verbintenis waarvoor mense hulle inlaat as hulle glo in Jesus Christus (Die dinamika van ‘n christelike geloofsgemeenskap: 85).

Peter  Masters (Church Membership in the Bible) staan sterk op die beginsel: The Lord has decreed that only truly converted believers should make up the membership of a local church (p.22). 

Rick Warren (The Purpose-Driven Church) wys op die praktiese gevolge van goedkoop lidmaatskap:  If little is required to join, very little can be expected from your members later on (p. 35). By hulle (Saddleback Valley Community Church) is lidmaatskap an act of commitment (p. 313) en gaan dit om a legitimate membership of genuinely active and involved people (p. 132). Hierby het hulle an annual recommitment van lidmate (p.349) en huiwer ook nie om elke jaar honderde name te verwyder van lidmate wat nie meer ‘n aktiewe rol speel nie (p.132). Die mense wat op een of ander wyse aan die gemeente verbonde is, word in vyf konsentriese sirkels van betrokkenheid ingedeel en daarvolgens bedien. Kerkbywoning is baie meer as die aantal lidmate. Vandaar sy waarskuwing: If you have more members on your church roll than you have in attendance you should seriously consider redefining the meaning of membership in your congregation (p. 133).
As daar bepaalde lidmaatverwagtinge gestel word, is die vraag natuurlik wat moet die kriteria wees. Mettertyd het Willow Creek (Chicago) dit vir hulleself uitgemaak dat minstens die volgende sake in ag geneem moet word:

· Die nodige kennis

· Gesonde verhoudinge

· Jou dienswerk

· Jou houding teenoor die armes (poor).

EIETYDSE KONTEKS

Neem ons die eietydse konteks in ag, die kultuur van ons dag, is dit waar dat daar veral by die jonger generasie in die algemeen nie meer dieselfde sin vir verbintenis en verantwoordelikheid gevind word as by ‘n vorige generasie nie. Inteendeel: emerging generations tend to suspect or resent any form of organized religion. Any approach that smacks of turning sacred spirituality into a 
formal, corporate and rigid pursuit, even with the best of intentions, can easily backfire, skryf Dan Kimball (The Emerging Church: 217). Volgens hom moet ons aanvaar dat vandag se geslag weerstand sal bied teen strukture which box up something as mysterious and holistic as spiritual growth into a prescribed system.
Uiteraard sal verskillende mense hierdie eietydse kultuur met meer of minder simpatie bejeën. Volgens Ken Sande: We’ve given in to our culture’s antagonism toward commitment and accountability (Taking Church Membership seriously).

Dit wil nogal lyk of ons in die NG Kerk dieselfde neigings begin sien as wat oral in die Westerse Christendom aangetref word. Met die relativering van gemeentegrense geniet lidmate (veral in die stad) die vryheid om hulle te voeg by die gemeente van hulle eie keuse. Gemeentes se interne bedieningstrukture (wat ook nou nie meer geografies is nie) vind dit egter moeilik om hierdie lidmate almal behoorlik in te skakel. Wat meer is, talle lidmate veroorloof hulle die vryheid om van Sondag na Sondag by verskillende gemeentes in te skakel. Hulle vra selfs die vraag na die noodsaaklikheid van formele lidmaatskap. ‘n Profiel-opname wat vroeg in 2007 by Pretoria-Oosterlig gedoen is, het aangetoon dat slegs 77,7% van kerkgangers daardie betrokke Sondag amptelike lidmate van die gemeente was. Naas 7% besoekers het soveel as 13% aangedui dat hulle wel hier inskakel en hulleself sodoende beskou as behorende tot die gemeente! Dis duidelik dat formele lidmaatskap vir hulle nie meer so belangrik is nie.
MISSIONêRE EKKLESIOLOGIE

Self vind ons sterk aansluiting by Darrell Guder met sy hoogaangeskrewe boeke: Missional Church (1998) en The Continuing Conversion of the Church (2000). Daarin bedink en beskrywe hy ‘n uitnemende missionêre ekklesiologie en wys op die implikasies daarvan ook m.b.t. lidmaatskap:


One of the immediate implications of a missional ecclesiology for North America is a critical rethinking of the meaning and practice of church membership (1998: 245).

Hy waarsku sterk teen die gevaar van goedkoop lidmaatskap: If we accept a “lowest common denominator” definition of Christian commitment, then we should not be surprised that our congregations evidence so little commitment to gospel mission (2000: 173).

Op uitnemende wyse beskryf Guder hoe die betekenis van lidmaatskap afgewater het deur die jare. In die tyd van die Christendom het dit lank nie meer die Bybelse  betekenis gehad van ‘n aktiewe ledemaat van die liggaam van Christus nie (1 Korintiërs 12). 

To be a member of the church was to be a baptized communicant, a participant in the blessings of the faith in preparation for eternal bliss. Not 
to be a member was to be outside the pale of the saved. Thus the focus of membership shifted from the mission of Christ’s body, the church, to the issue of one’s salvation. Becoming a member was less a process of 
enlistment in Christ’s service than an enrolment in the book of life. In the reductionism of the concept of membership, we see a primary example of the dichotomy between the benefits of salvation and the mission for which we are saved, a dichotomy that is the continuing crisis of Western Christianity (1998: 244).

In Amerika (en seker ook by ons) het die proses nog verder agteruitgegaan:

In the voluntaristic church structures of North America, church membership has been even further diluted. Although the formal theologies of the various Christian traditions seek to define membership with integrity, the practice has degenerated into little more than a matter of organizational affliliation (1998: 244).

Wat sou dan nou Guder se voorstel wees? Natuurlik moet die openbare erediens van die gemeente oop wees vir almal en enigeen moet daar baie welkom wees. One should not have to be a member to be a participant in the public worship of the church (2000: 175). Hy pleit dan ook vir an evangelical hospitality that welcomes into the centered community people who are at all stages of response to the gospel  (1998: 245).
GELOOFSONTWIKKELING

Waarvoor daar verseker ruimte moet wees, is geloofsontwikkeling. God is met mense op weg, en daarom moet God se mense hulleself steeds sien as ‘n pelgrimsvolk op reis. The overarching sense of the church’s life should be that of a pilgrim people, a movement with Christ toward God’s promised fulfillment. All Christians are on that pilgrimage, and the community itself is continually being converted as it follows Christ (1998: 246).
Dit neem egter nie weg dat God mense oproep en gebruik in diens van sy Koninkryk en vir die uitdra van die Evangelie nie. Dit het trouens reeds by jou doop gebeur, en daarom begin lidmaatskap inderdaad reeds by die doop. The ecumenical consensus that views baptism as general ordination to Christian service supports such rethinking of membership’s meaning (1998: 245).

Die implikasie sal dan wees dat almal kragtens hulle doop reeds ingelyf is by die liggaam van Christus en bevestig is in diens van God. Daarop volg dan ‘n hele pad van geloofsontwikkeling (pelgrimsreis) en sou ons graag met Guder wil saamstem: The concept of membership as a status, an accomplished level of spiritual attainment, must be replaced with a lifelong process of calling and response that could be called “vocation to mission” (2000: 176).
BELYDENIS VAN GELOOF?

As lidmaatskap dan so gesien word binne die raamwerk van geloofsontwikkeling, word dit ‘n wesenlike vraag waar die belydenis van geloof dan inpas en watter rol dit in die hele proses moet speel. Dis duidelik dat ADGO se Taakspan Kategesebediening ook hiermee worstel. In hulle verslag by ADGO op 21 Oktober 2008 stel hulle onder meer die volgende uitgangspunte:
· Die primêre ruimte waarbinne geloofsontwikkeling plaasvind, is binne verhoudings.

· Ouers/families an gedoopte kinders dra ‘n primêre verantwoordelikheid vir hulle kinders se geloofsontwikkeling

· Gemeentes skep en benut ruimtes waarbinne geloof ontwikkel, ondersteun en uitgedaag word.

Daarmee saam lanseer hulle die volgende tentatiewe gedagtes:

· Maak kategese los van belydenisaflegging

· Vat die groepsdruk weg

· Belydenisaflegging is ‘n belangrike mylpaal op die geloofsreis

· Geloofsmylpale is belangrik en daar moet meer van gemaak word

· Daar moet ook meer van Doopviering gemaak word.
Die vraag rondom die aflegging van belydenis antwoord hulle in sekere sin self. Geloofsopvoeding moet nooit ophou nie. Lewenslange geloofsontwikkeling moet die uitgangspunt wees: voorskoolse kategese, laerskool-kategese, hoërskool-kategese, kategese vir jong volwassenes, kategese vir volwassenes ens. Erens langs die pad kan iemand aansoek doen/aanmeld om belydenis van geloof af te lê… Nuwe terminologie moet geskep word. Hulle slotopmerking: Belydenisaflegging sal al sy bagasie as die eindpunt van kategese moet afskud en nuwe betekenis kry.

TENTATIEWE KONKLUSIES EN VOORSTELLE:

1.
Die NG Kerk se hele benadering en stelsel van lidmaatskap is nie meer 
relevant en funksioneel vir die tyd waarin ons lewe en die roeping wat ons het om die Evangelie uit te dra in ‘n postchristelike wêreld nie. Dit moet ingrypend hersien word.

2.
Daar moet finaal en behoorlik afgesien word van enige voorstelling asof 
mense se lidmaatskap gevestig is by die denominasie van die NG Kerk. Die sentralisering van lidmaatregisters by die Kerkargief op Stellenbosch is juis in hierdie verband uiters kontraproduktief en ook sinneloos. Wat word daarmee bereik?
3.
Saam met die hele ekumeniese beweging en in goeie teologiese geselskap moet die doop (as kind of as volwassene) voluit dien as teken van deelwees 
en toetrede tot die christelike geloofsgemeenskap. Daar mag nie onderskei word tussen “halwe” en volledige lidmaatskap nie. 

4.
Die betekenis van lidmaatskap is dan ook nie dat jy aan die heil deel het, óf op grond van God se (Verbonds)genade óf op sterkte van jou eie belydenis nie, maar dat jy deur God geroep is tot diens in sy Koninkryk. 
5.
Die hele geloofspad van lidmate word voortaan beskou as jou eie geloofsreis van nimmereindigende geloofsontwikkeling, saam met mede-gelowiges.
6.
Bepaalde kundiges in die opvoeding wat hierdie beskouing deel, moet gevra word om ‘n raamwerk op te stel van sinvolle periodes of fases van hierdie 
geloofsreis, en sinvolle bakens (oorgangsrites) langs die pad.
7.
Elke geloofsgemeenskap fasiliteer dan so goed hy kan en sover dit nodig is, die geloofsreis van sy lidmate en begelei hulle om hierdie mylpale of bakens langs die geloofspad op te rig.

8.
Elke gemeente (geloofsgemeenskap) neem self verantwoordelikheid om 
sover nodig aantekening te maak en te hou van waar sy lidmate hulle op hierdie geloofsreis bevind. Hierdie selfde dataregister kan net sowel ook die name bevat van enige ander mense in die gemeenskap of omgewing na wie die geloofsgemeenskap besig is om uit te reik.

9.
Wanneer ‘n lidmaat van een gemeente oorbeweeg na ‘n ander een (ver of naby) kan hy/sy ‘n getuigskrif aanvra van sy/haar betrokkenheid aldaar en dit by die nuwe gemeente gaan voorlê.











      Louis Louw.

